
Pengenalan  

Alhamdulillah, segala puji bagi Allah Tuhan yang Maha Pengasih lagi Maha 

Penyayang. Yang mencipta alam dengan sifat-sifat-Nya yang sempurna.  

Selawat dan salam ke atas junjungan mulia Nabi Muhammad s.a.w yang membawa 

Rahmah ke seluruh alam.  

Syukur kepada Allah s.w.t yang memberi nikmat peluang untuk memberi sokongan 

dan khidmat kepada Darul Tafsir, Masjid Alkhair bagi menjayakan projek 

penghasilan bahan-bahan tafsir dan tadabbur al-Quran.  

Seterusnya ucapan terima kasih kepada kepimpinan Masjid Alkhair yang memberi 

peluang dan kepercayaan kepada penulis untuk berkongsi sedikit ilmu yang 

dikurniakan Allah bagi menjayakan projek ini.  

Usaha kerdil ini bertujuan untuk mengajak kaum muslimin dan muslimat kepada 

tadabbur ayat-ayat al-Quran yang diturunkan khas untuk umat Muhammad s.a.w.  

Ia berpenampilan ringkas untuk mudah memahami intipati yang ingin disampaikan 

kepada kita. Ia ibarat jambatan untuk meneroka tafsiran lanjut yang boleh didapati 

dari kitab-kitab tafsir yang ulung. Para pembaca yang ingin mengetahui lebih lanjut 

akan perincian ayat-ayat yang dibaca, boleh merujuk kepada pelbagai kitab tafsir 

yang sedia ada.  

Metodologi 

Bagi memastikan usaha ini berpandukan tafsiran yang betul, penulis telah 

mengambil beberapa rujukan asas dari kitab-kitab tafsir yang berwibawa seperti, 

Tafsir Ibn Kathir, Tafsir al-Qurtubi, Aysar al-Tafasir dan yang lain-lain.  

Dari sudut terjemahan pula, penulis merujuk kepada beberapa terjemahan secara 

fizikal dan online. Selanjutnya penulis melakukan olahan yang sesuai untuk 

memberikan maksud yang lebih mudah difahami menurut konteks bahasa Melayu.  

Penulis tidak menghuraikan lebih lanjut ayat-ayat yang jelas dan straightforward. 

Memadai dengan membaca terjemahan untuk memahami maksud ayat. Jika 

terdapat keperluan untuk menghuraikan lebih lanjut maksud dari sesuatu 

perkataan atau ayat, ia diletak di bahagian nota kaki secara ringkas. 

Usaha ini pasti tidak sempurna. Pasti ada banyak lagi panduan yang boleh dikongsi. 

Hanya yang diharapkan agar ia dapat menarik perhatian para pembaca untuk 

mengetahui lebih lanjut apakah lagi ilmu-ilmu yang terkandung dalam tafsiran ayat-

ayat al-Quran yang boleh dijadikan pedoman untuk diamalkan. 

Akhir kalam, segala yang baik datang dari Allah, yang lemah dan serba kekurangan 

datang dari insan yang kerdil lagi hina ini. Semoga apa yang diusahakan mendapat 

Rahmat dan Redha Allah s.w.t.   

 

Mustazah Bahari  

Rabiulawal 1445. 



 

 

 

 

 

 

 

 

Surah al-Takwir 

 

Pengenalan 

Diturunkan di Makkah dan mengandungi 29 ayat.  

Kelebihan surah al-Takwir 

Ibn Umar r.a. mengatakan bahawa Rasulullah s.a.w pernah bersabda: “Barang 

siapa yang ingin memandang hari kiamat seakan-akan dia menyaksikannya dengan 

mata kepalanya sendiri, hendaklah dia membaca surah Al-Takwir, Al-Infithar, dan Al-

Insyiqaq. (H.R. al-Turmuzi dan Ahmad) 

 

 

 

 

 

 

 

 

 

 

 

 



 بِسْمِ اللَّهِ الرهحَْْنِ الرهحِيمِ 
Firman Allah 

( 4( وَإِذَا الْعِشَارُ عُطِ لَتْ )3تْ )( وَإِذَا الْْبَِالُ سُي َِ 2( وَإِذَا النُّجُومُ انْكَدَرَتْ )1إِذَا الشَّمْسُ كُو رَِتْ )
( وَإِذَا الْمَوْءُودَةُ سُئِلَتْ  7( وَإِذَا الن ُّفُوسُ زُوِ جَتْ )6( وَإِذَا الْبِحَارُ سُجِ رَتْ )5وَإِذَا الْوُحُوشُ حُشِرَتْ )

( وَإِذَا الَْْحِيمُ سُعِ رَتْ  11كُشِطَتْ )( وَإِذَا السَّمَاءُ  10( وَإِذَا الصُّحُفُ نُشِرَتْ )9( بَِِيِ  ذَنْبٍ قتُِلَتْ )8)
 (14( عَلِمَتْ نَ فْسٌ مَا أَحْضَرَتْ )13( وَإِذَا الْْنََّةُ أزُْلفَِتْ )12)

Apabila matahari digulung1. 2. Dan apabila bintang-bintang berjatuhan. 3. Dan 

apabila gunung-ganang dihancurkan. 4. Dan apabila unta-unta2 yang bunting 

ditinggalkan (tidak dipedulikan). 5. Dan apabila binatang-binatang liar dikumpulkan3. 

6. Dan apabila lautan dipanaskan. 7. Dan apabila ruh-ruh disatukan kembali (dengan 

tubuh). 8. Apabila bayi-bayi perempuan yang dikubur hidup-hidup.4 9. Ditanya 

(kepada mereka kelak), apakah dosanya sehingga dia dibunuh. 10. Dan apabila 

catatan-catatan (amal perbuatan manusia) dibuka. 11. Dan apabila langit 

dilenyapkan. 12. Dan apabila neraka Jahim dinyalakan. 13. Dan apabila syurga 

didekatkan. 14. (Ketika itu) tiap-tiap jiwa akan mengetahui apa yang telah 

dikerjakannya. 

Tadabbur Ayat 

Ayat-ayat mengenai hari kiamat diturunkan kepada manusia agar mereka sentiasa 

bersiap sedia dengan amalan yang baik menurut perintah Allah dan Rasul-Nya. 

Ayat-ayat ini mengingatkan manusia agar tidak melakukan kezaliman terhadap 

sesiapa pun kerana setiap perbuatan yang zalim akan dibalas juga akhirnya wala 

sekecil mana sekalipun. Allah Maha Kuasa untuk mencipta, membangun dan 

menguruskan alam ciptaan-Nya dengan sempurna. Dia juga berkuasa untuk 

menutup,  menghentikan dan memusnahkan segala ciptaan-Nya tanpa sebarang 

 
1 Sehingga tidak kelihatan lagi cahayanya 
2 Unta dianggap harta yang amat bernilai di sisi orang arab. Pada berlaku kiamat, harta yang amat bernilai bagi 
seseorang pun akan ditinggalkan begitu sahaja kerana ketakutan yang amat dahsyat. 
3 Sehingga binatang-binatang yang buas dan liar pun akan menuntut bela sesamanya apa yang diperlakukan 
terhadap binatang-binatang yang lain. Ini semua menunjukkan bahawa tiada siapa yang terlepas dari mendapat 
balasannya pada hari kiamat sehingga binatang pun mendapatkan haknya secara adil.   
4 Orang arab jahiliyah menanam bayi-bayi perempuan mereka kerana takutkan kemiskinan dan kelahiran bayi 
Perempuan merupakan sesuatu yang memalukan menurut kepercayaan mereka.  



bantuan dan pertolongan. Maha suci Allah dari segala kelemahan dan kekurangan 

seperti yang didakwa oleh golongan yang ingkar. 

Aplikasi Ayat 

❖ Jangan putus berdoa agar dikurniakan iman yang teguh dan keselamatan di 

dunia dan akhirat.  

❖ Tambah iman di hati dengan menimba ilmu yang bermanfaat dan beramal 

dengan ilmu yang dipelajari. 

 

Firman Allah 

( إِنَّهُ  18( وَالصُّبْحِ إِذَا تَ نَ فَّسَ )17( وَاللَّيْلِ إِذَا عَسْعَسَ )16وَارِ الْكُنَّسِ )( الَْْ 15فَلََ أقُْسِمُ بِِلْْنَُّسِ )
الْعَرْشِ مَكِيٍن )19لَقَوْلُ رَسُولٍ كَريٍِم ) ( وَمَا صَاحِبُكُمْ  21( مُطاَعٍ ثَََّ أمَِيٍن )20( ذِي قُ وَّةٍ عِنْدَ ذِي 

( وَمَا هُوَ بِقَوْلِ شَيْطاَنٍ  24( وَمَا هُوَ عَلَى الْغَيْبِ بِضَنِيٍن )23فُقِ الْمُبِيِن )( وَلَقَدْ رَآهُ بِِلُْ 22بِجَْنُونٍ )
(  28( لِمَنْ شَاءَ مِنْكُمْ أَنْ يَسْتَقِيمَ )27( إِنْ هُوَ إِلََّّ ذكِْرٌ للِْعَالَمِيَن )26( فأَيَْنَ تَذْهَبُونَ )25رَجِيمٍ )

ُ رَبُّ الْعَالَمِيَن )وَمَا تَشَاءُونَ إِلََّّ أَنْ يَشَا  (29ءَ اللََّّ
15. Sungguh, Aku (Allah) bersumpah dengan bintang-bintang. 16. Yang beredar dan 

terbenam. 17. Demi malam apabila telah hampir meninggalkan gelapnya. 18. Dan 

demi subuh apabila fajarnya mulai menyingsing. 19. Sesungguhnya (Al-Qur'an itu 

benar-benar firman Allah yang dibawa oleh) utusan yang mulia (Jibril). 20. Yang 

mempunyai kekuatan, yang mempunyai kedudukan tinggi di sisi Allah yang 

mempunyai Arasy. 21. Yang ditaati di sana (di alam malaikat) lagi dipercayai. 22. 

Dan teman kamu (Muhammad) itu bukanlah sesekali orang yang gila. 23. Dan 

sesungguhnya dia (Muhammad) itu melihat Jibril di ufuk yang terang. 24. Dan dia 

(Muhammad) bukanlah seorang yang bakhil untuk menerangkan yang ghaib.5 25. 

Dan Al-Qur’an itu bukanlah perkataan syaitan yang terkutuk. 26. Maka ke manakah 

kamu akan pergi?6 27. Al-Qur’an itu tiada lain hanyalah peringatan bagi semesta 

alam. 28. (iaitu) bagi siapa di antara kamu yang ingin menempuh jalan yang lurus. 

 
5 Nabi Muhammad s.a.w bukanlah seorang pengutus yang menahan atau merahsiakan sebahagian dari apa yang 
telah diwahyukan kepadanya untuk kepentingan dirinya sendiri. Bahkan dia telah menyampaikan seluruh wahyu 
Allah kepada umatnya. 
6 Setelah kamu mendustakan al-Quran sebagai kitab panduan, ke arah dan jalan mana yang boleh kamu tempuhi 
untuk mendapatkan petunjuk? 



29. Dan kamu tidak dapat menghendaki (menempuh jalan itu) kecuali apabila 

dikehendaki Allah, Tuhan semesta alam.7 

Tadabbur Ayat 

Begitu tingginya nilai al-Quran di sisi Allah dan besar manfaatnya kepada manusia, 

Allah telah bersumpah dengan beberapa ciptaan-Nya di langit untuk mengukuhkan 

lagi keyakinan manusia terhadapnya. Demi kasih Allah kepada Rasul-Nya, Dia telah 

menolak segala tuduhan liar dan cacian manusia yang inkar terhadapnya. Tidak 

mungkin perutusan Allah yang jelas kebenaran pada apa yang disampaikannya 

merupakan orang yang gila dan khianat. Turunnya al-Quran beserta Rasul yang 

mulia kepada umat manusia seharusnya disyukuri dan dihargai dengan 

mengikutinya, bukan menolak dan mencaci. Kerana tiada lagi kitab panduan yang 

sempurna yang dapat membawa manusia kepada kejayaan dunia dan akhirat 

seperti al-Quran. Perintah Allah itu mudah diikuti jika manusia menyedari hakikat 

dirinya di sisi Tuhan yang Maha Perkasa. Allah tidak akan sesekali mensia-siakan 

apa yang dilakukan oleh hamba-hamba-Nya yang ikhlas dalam keimanannya.  

Aplikasi Ayat 

❖ Baca Al-Quran dan hayati maksudnya kerana itulah petunjuk Allah yang 

terbaik bagi manusia untuk kehidupan dunia dan akhiratnya. 

❖ Ikut sunnah-sunnah Nabi s.a.w dan jauhi dari amalan bid’ah dalam agama 

agar terselamat dari kesesatan.  

 

 

 والله أعلم

 
 

 

 
7 Walaupun manusia mempunyai kehendak dan pilihan, hanya Allah mempunyai kuasa yang mutlak untuk 
menbenarkannya berlaku kerana Dia adalah Pentadbir seluruh alam. Manusia pula diperintah untuk sentiasa 
berusaha dan bermohon kebaikan dari sisi Allah. Sudah pasti apa yang ditetapkannya mengandungi hikmah dan 
keadilannya.   

Sokongan anda amat dihargai

Terima Kasih
H A R A P  A R T I K E L  I N I  D A P A T  M E M B E R I

M A N F A A T  K E P A D A  A N D A

لاتقََبم لامعا، وِبيا طْرزِقا، وعا نَافملكَ علاسى اّنا مهالل
Ya Allah, aku memohon kepada-Mu ilmu yang bermanfaat,

rezeki yang halal dan baik, serta amal yang diterima.

